
〈逰信脚到華胥。覺來忽見天䆫白。短髮蕭蕭起自梳。　終日纔堪米一升。生涯畧似草𤲅僧。溼薪不管晨炊晚。留得松肪代夜燈。　出門信步作閑〉

〈遊。野廟村坊到處留。每伴樵夫嘗半舎。更隨牧竪采㳂溝。半舎沿溝。皆野果名。体不佳時看周易。酒痛飲後讀離騷。騎驢太華三峯雪。皷棹錢塘八〉

〈月濤。　昔人莽莽荒丘裏。陳迹紛紛杇簡中。畢竟是非誰辨得。舉杯吾欲問虛空。百億須彌理固有。八九雲夣何足吞。天下廣居君識否。一間茅屋〉

〈寄孤村。　夣裏曾作南柯守。少時元是東陵侯。今朝半醉𡚖草市。指㸃青帘上酒樓。七十八十古來稀。行年九十固應衰。已興工部耳聾歎。更和〉

〈文公齒落詩。　中年畏病杯行淺。晚𡻕脩真食禁多。謝客杜門殊省事。一盂香飯養天和。　齊民讓畔不爭桑。和氣横流𡻕自穰。君㸔三山百家聚。〉

〈更無一壠有遺蝗。今年蝗孽獨三山過而不下遂不爲灾。得雨郊原已徧耕。東家西舎多逢迎。前山雲起樹無影。别浦潮生船有聲。一身只付雞〉

〈栖上。萬卷眞藏椰子中。嘉定三年正月後。不知更醉幾春風。謝張廷老司理録示山居詩。　顦顇經年客瘴郷。把君詩卷意差强。古人三語猶嗟〉

〈嘗。况是珠璣滿錦囊。　老覺人間萬事非。但思茅屋映踈籬。秋衾已是饒歸夣。更讀山居二十詩。　夣海山壁間詩不能盡記。以其意追補。碧海〉

〈無風鏡靣平。潮來忽作雪山傾。金橋化出三千丈。閑把松枝引鶴行。海上乘雲滿袖風。醉捫星斗躡虛空。要知壯觀非塵世。半夜鯨波浴日紅。〉

〈一劔能清萬里塵。讒波深䖏偶全身。那知九轉丹成後。却揷金貂侍帝宸。春殘枕藉落花眠。正是周家定𣇄年。睡起不知秦漢事。一樽閑醉華陽〉

〈川。　曾仲躬見過。適遇予出。留小詩云次韻。　地僻元無俗客來。蓬門只欲爲君開。山横翠黛供詩本。麥卷黄雲足酒材。　數樹山花草舎東。想公〉

〈繫馬落殘紅。那知老子耶溪上。正泛朝南暮北風。　雜題絶句　賀公在朝雅吳語。莊舃仕楚猶越吟。我幸歸休在閭巷。燈前感槩不須深。　茅屋〉

〈三間已太奢。乾柴白米喜無涯。非賢敢竊優賢祿。願拆蒪絲與蕨芽。半俸自春初不復敢請野花紅碧自爭春。村酒酸甜也醉人。解放舡頭便千里。〉

〈不愁無䖏著閑身。　湖堤踈瘦水楊栁。村舎殷紅山石榴。推户本來隨意入。乞將因得片時留。癸丑正月二日。絶句。　朱顔不老畫中人。緑酒追〉

〈歡夣裏身。堪笑三山衰病叟。閉門寂寂過新春。　菊叢抽緑滿枯荄。繞舎梅花已遍開。須信今春春事早。江郷開𡻕有奔雷。　太息　太息貧家似〉


〈破船。不容一夕得安眠。春憂水潦秋防旱。左右枝梧且過年。　禱廟祈神望𡻕穰。今年中熟更堪傷。百錢斗米無人要。貫朽何時發積蔵。　北陌東〉

